
Insoniyat hamisha tinch va osoyishta yashashga intilib kelgan. Biroq odamzod umrining aksar 

qismi katta-kichik konfliktlar va urushlar bilan o‘tgan. Manbalarda ko‘rsatilishicha, sayyoramizda 
15000 ga yaqin katta-kichik urush va nizolar bo‘lib o‘tgan hamda ularda 3,5 mlrdga yaqin kishi halok 
bo‘lgan [1]. Afsuski, bu kabi xunrezliklar dunyoning turli nuqtalarida hanuz davom etmoqda. Urush 
va nizolarning kelib chiqish sabablari, uni keltirib chiqargan oqibatlari, tinchlik va barqarorlik 
masalalarini tadqiq etish dolzarb bo‘lib qolmoqda, bunda harbiy soha va harbiy xizmatchilar 
faoliyatini o‘rganish hamda tahlil etish ham alohida ahamiyat kasb etadi. Bu muammolar an’anaviy 
ravishda ijtimoiy fanlar, xususan harbiy-siyosiy  tarix doirasida o‘rganib kelingan. Yuqoridagi 
muammolarni yanada maqsadga muvofiq o‘rganilishi ehtiyojlari esa sotsiologiyaning tarmoq sohasi 
bo‘lgan harbiy sotsiologiyaning shakllanishi va rivojlanishiga zamin bo‘ldi. Harbiy sotsiologiya 
paydo bo‘lishining sharoitlari umumiy sotsiologiyaning paydo bo‘lishi, shakllanishi va rivojlanishi 
bilan bog‘liq. Tarixan dastlab harbiy sotsiologiya ijtimoiy falsafa, harbiy san’at nazariyalari “ichida” 
bo‘lgan.  

Harbiy sotsiologiya umumiy sotsiologiyaning bir qismi bo‘lib, u XIX asr oxiri – XX asr 
boshlarida sotsiologik bilimning alohida bir yo‘nalishi sifatida ajralib chiqdi. Harbiy sotsiologiyaning 
bu davrda vujudga kelishi o‘sha paytda harbiy mutaxassislar tomonidan XIX asr  ikkinchi yarmidagi 
ijtimoiy-tarixiy sharoitlarni to‘g‘ri anglab olinganligi va o‘sha paytdagi ijtimoiy fanlarda falsafa va 
sotsiologiya g‘oyalari, tamoyillari va metodlarining ta’siri natijasida ilmiy-ijtimoiy bilish mantiqiga 
ishonchning oshib borganligining natijasi edi. Bu o‘z navbatida harbiy sotsiologiyaning obyekti, 
predmeti va funksiyalari aniqlanishini ta’minlagan. Harbiy kasbiy faoliyat harbiy madaniyatdan 
ajralmas bo‘lib, u harbiy xizmatchilarning submadaniyati, shu jumladan turmush tarzi, qadriyatlar va 
me’yorlar, til, marosimlar, ramzlar, moddiy, badiiy madaniyat va san’atni o‘z ichiga oladi. Harbiy 
madaniyat davlat va qurolli kuchlar tomonidan harbiy xizmatning ma’naviy asoslarini va harbiy 
xizmatchilar shaxsini shakllantirish maqsadida maqsadli shakllantiriladi. 

XIX asrda umumiy sotsiologiyaning paydo bo‘lishi va institutsionallashuvi harbiy 
ma’muriyat, jangovar sharoitlarda odamlarning hatti-harakatlari, armiyada xizmat qilish motivlari va 
jamiyatning harbiy sohasi bilan bog‘liq boshqa hodisalar va jarayonlar to‘g‘risida ma’lumot 
to‘plashning ilmiy usullarini ishlab chiqish va takomillashtirishga hissa qo‘shdi. Adolat yuzasidan, 
“harbiy sotsiologiya” atamasini birinchi bo‘lib rus olimi N.A.Korf muomalaga kiritganligini qayd 
qilish lozim [2, 66].  

XX asrda zamonaviy harbiy sotsiologiyaning fan sifatida shakllanishi esa asosan AQShda 
1920-1930-yillarda sotsiologiyaning umumiy yuqori darajasi va rivojlanish sur’ati bilan bog‘liq 
bo‘lgan. Urush davrida eng yaxshi ilmiy kuchlar – Amerika universitetlarining yetakchi olimlari 
deyarli barcha davlat va harbiy tashkilotlar va axborot-tahliliy, razvedka-targ‘ibot va axloqiy-
psixologik profil muassasalarida ishlash uchun safarbar qilingan edi. Biroq, AQShda harbiy 
sotsiologik tadqiqotlarning ahamiyatiga dastlab to‘g‘ri baho berilmagan. Chunonchi, 1941-yil iyun 
oyida AQSh Mudofaa vazirligida armiya shaxsiy tarkibiga oid tadqiqotlarni o‘tkazishni taqiqlovchi 
buyruq chiqqan [3], chunki generalitetning aksariyati bu tadqiqotlarda chiqarilishi mumkin bo‘lgan 
tanqidiy xulosalar harbiy tashkilotni bo‘shashtiradi, armiyani obro‘sizlantiradi deb hisoblangan. 
Harbiy xizmatchilarning axloqiy, psixologik va jangovar ruhini o‘rganish bilan bog‘liq holda, 
Amerika armiyasida sotsiologik tadqiqotlarning o‘ziga xos "ilk tarixi" qiziqish uyg‘otadi. 1930-
yillarning oxirida AQSh sotsiologlari qo‘shinlarda axloqiy-ruhiy holatni o‘rgana boshladilar, 
askarlarning urush va jangovar xatti-harakatlarga bo‘lgan ijtimoiy munosabati qoniqarli emasligi 
ma’lum bo‘ldi. Biroq, bu xulosalar harbiy rahbarlarning fikrlariga zid edi, ularga ko‘ra, askarlar 
harbiy harakatlarda faol ishtirok etishga tayyor, qandaydir tadqiqotlar esa ularni chalg‘itishi mumkin, 
xolos. Ammo, 5 oy o‘tgach, sotsiologlar va psixologlar guruhiga Pirl-Harbor (1941-yil 7-dekabrda 
yapon harbiy-havo kuchlari deyarli yakson qilgan AQSh harbiy-degiz bazasi) voqealaridan bir kun 
o‘tib, piyoda askarlar bo‘linmasidan bittasini istisno tariqasida tekshirishga ruxsat berildi. Tadqiqot 
rahbari S.Staufferning yozishicha, birinchi marta armiyaning ahvoli xususida manfaatdor 

ofitserlarning xolislik darajasi shubhali bo‘lgan axborotlarini va sotsiologiya fanining yangi 
metodlarini qo‘llanilishidan olingan ma’lumotlarni taqqoslash imkoniyati berilgan edi. Shu tariqa 
“Amerika askari” sotsiologik tadqiqot loyihasi ishga tushdi. Shaxsiy tarkib bilan o‘tkazilgan so‘rovlar 
natijasida armiyada rahbarlik tizimi va ba’zi usullari xususida hisobot tayyorlangan. Bu hisobot 
xulosalari asosida harbiy bo‘linmalarda rahbarplik qilishning bir qator metod va tamoyillari qayta 
ko‘rib chiqilgan va ularga bir qator o‘zgarishlar kiritilgan. Ikkinchi natija – armiyada asosan ijtimoiy-
psixologik xarakterga ega bo‘lgan tizimli tadqiqotlarni tashkil etish edi. Tadqiqot mavzusi – axloqiy 
iqlim, bo‘linmalardagi kayfiyat, harbiy munosabat va boshqalar. Masalan, askarning jang 
maydonidagi hatti-harakatini oldindan aytib berishga katta e’tibor berilgan. Har bir rota uchun 
jangdan oldin va jangdan birmuncha keyindagi holati uchun “ruhiyat indeksi” (ya’ni ruhiy-ma’naviy 
kayfiyat ma’nosida) tuzilgan. Bu indekslar taqqoslangan va turli xil hisob-kitoblar qilingan. “Ruhiyat 
indeksi” yuqori bo‘lgan uchta rotani jangdan oldin “axloqiy indeksi” past bo‘lgan boshqa uchta rota 
bilan taqqoslaganda, bu rotalarning jangovar bo‘lmagan (ruhiy xastaliklar va hokazolar) talafotlari 
(yo‘qotishlari) turlicha bo‘lgan. Indeksi past bo‘lgan rotalarda bu miqdor katta bo‘lgan. Bo‘lib o‘tgan 
voqealardan so‘ng, sotsiologlar endi harbiy sohada ishlash uchun hech qanday to‘siqlarga ega 
bo‘lmadilar va darhol bu vaziyatdan foydalanishdi. Urush yillarida Amerika armiyasida jami 250 dan 
ortiq tadqiqotlar o‘tkazildi, yarim milliondan ko‘proq odam turli xil so‘rovnomalar bilan qamrab 
olindi.  

Stauffer armiyada doimiy ijtimoiy kuzatuvlar (monitoring)ni o‘tkazishni taklif qildi – bu 
askarlarning ruhiy holatini doimiy nazorat qilish tizimi edi. Olingan natijalar asosida harbiy faoliyatda 
askarlarning xatti-harakatlari samaradorligiga ta’sir qiluvchi qonuniyatlarni aniqlandi.  

Hozirgi davrga kelib harbiy sotsiologiya ham sotsiologiyaning mustaqil tarmog‘i sifatida 
rivojlanmoqda. Harbiy sotsiologiya harbiy muammolarni aniqlash va hal qilishga qaratilgani bilan 
ahamiyatli bo‘lib, armiya muammolarini tadqiq etish orqali urush va tinchlik davrinig o‘ziga xos 
xususiyatlarini hamda mohiyatini ochib beradi. Ammo, harbiy muassasalarda o‘tkazilgan tadqiqotlar 
natijalari ko‘pincha keng jamoatchilikka oshkor qilinmaydi. Shu sababli sotsiologik manbalarda 
harbiy sohaga tegishli axborotlar bir qadar tanqisligini kuzatamiz. Harbiy sotsiologik tadqiqotlar 
jamiyat-davlat-armiyaning o‘zaro ta’sir xususiyatlarini, harbiy xizmatchilarning bu 
munosabatlardagi rolini, harbiy xizmatchi shaxsining manfaatlarini va kasbiy tajribasini, turmush 
tarzini va ularning ushbu o‘zaro munosabatlarining rivojlanishiga ta’sirini o‘rganadi. Ular asosida 
barcha qiziqish va ehtiyojlarini hisobga olgan holda mehnat munosabatlarini barqarorlashtirish va 
uyg‘unlashtirish bo‘yicha tavsiyalar ishlab chiqiladi. Harbiy sotsiologik tadqiqotlar doirasida harbiy 
xizmatchilarning xatti-harakatlari, ongi, kayfiyati, xizmat faoliyatning o‘ziga xos xususiyatlari va 
boshqa jihatlari o‘rganiladi. Harbiy sotsiologiya sotsiologiyaning bir tarmog‘i bo‘lib, ijtimoiy 
birliklar (sinflar, guruhlar, jamoat tashkilotlari, jamoalar)ning Vatanni qurolli himoya qilish, 
shuningdek, jamiyat va armiya, qurolli kuchlarning tarkibiy elementlari ichki munosabatlaridagi va 
harbiy xizmatchilar o‘rtasida o‘zaro munosabatlarining qonuniyatlari va mexanizmini o‘rganadi.  

Hozirgi zamondagi harbiy sotsiologik bilimlar tarkibida quyidagilarni ajratib ko‘rsatish 
mumkin: 

Birinchi (yuqori) daraja, ya’ni harbiy sotsiologiyaning umumiy nazariyasi turli ijtimoiy 
birliklar, odamlarning urush va tinchlik muammosiga, mudofaa ishlariga, jamiyat va armiya, 
fuqarolik va harbiy tuzilmalar o‘rtasidagi o‘zaro ta’siriga bo‘lgan munosabatini fundamental 
o‘rganish bilan bog‘liq.   

Ikkinchi daraja – maxsus (xususiy) harbiy-sotsiologik nazariyalardir. U nisbatan yaxlit 
ijtimoiy organizm sifatida armiya hayotining umumiy muammolarini (Qurolli Kuchlarning ijtimoiy 
sohasi, harbiy mehnat va uning turlari sotsiologiyasi, harbiy hayot, dam olish va boshqalar), armiya 
tarkibidagi jamoalarni va ularning o‘zaro ta’siri (harbiy jamoa sotsiologiyasi, harbiy kasblar, 
xodimlarning turli toifalari, rasmiy va norasmiy birlashmalar, harbiy xizmatchilarning oilalari va 
boshqalar), askarning shaxsiyati (harbiy xizmatchi, harbiy mutaxassislar turlari, rasmiy va norasmiy 
rahbarlar, shaxslararo munosabatlar)ni o‘rganish bilan shug‘ullanadi.  Harbiy sotsiologiyaning 
uchinchi darajasi amaliy (konkret) harbiy sotsiologik tadqiqotlardir. Ularning vazifasi harbiy-ijtimoiy 
voqelik faktlarini, ya’ni harbiy xizmatchilarning, Qurolli Kuchlar tarkibidagi turli jamoalarning xulq-

atvori va mehnatini, shuningdek, ularning ma’naviy hayotini – nazariy va kundalik ongini, ijtimoiy 
o‘zini namoyon qilishini, kayfiyatlar, vaziyat holatlari va boshqalarni o‘rganishdir.  Harbiy 
sotsiologiya doirasida nazariy va empirik darajalar o‘zaro chambarchas bog‘liq. Empirik  sotsiologik 
tadqiqot ma’lumotlari asosida harbiy sotsiologiyaning maxsus (xususiy) va umumiy nazariyalari 
shakllanadi, ular o‘z navbatida empirik tadqiqotlar uchun metodologik uslub-vositalar vazifasini 
bajaradi.Hozirgi davrda respublikamiz Qurolli Kuchlari tizimidagi harbiy oliy  o‘quv yurtlarida 
harbiy sotsiologiyani (fan+amaliyot+o‘quv kursi uchligida) o‘rganish, ilmiy izlanishlar olib borish, 
empirik sotsiologik tadqiqotlarni tashkil etish va o‘tkazish har qachongidan ham dolzarb hisoblanadi. 

O‘zbekiston Respublikasi Prezidenti, Qurolli Kuchlar Oliy bosh Qo‘mondoni 
Sh.Mirziyoyevning 2018-yil 4-avgustdagi "O‘zbekiston Respublikasi Qurolli Kuchlari harbiy 
xizmatchilarining ma’naviy-ma’rifiy saviyasini oshirish tizimini tubdan takomillashtirish to‘g‘risida" 
gi Qarorida "Harbiy okruglar boshqaruv apparatlarida "psixolog", "yetakchi sotsiolog" lavozimlari 
joriy etilishi” [4], 2019-yil 22-fevraldagi “Sotsiologik tadqiqotlar o‘tkazishni davlat tomonidan 
qo‘llab-quvvatlash chora-tadbirlari to‘g‘risida" gi Farmonida "xavfsizlik, millatlararo totuvlik va 
diniy bag‘rikenglik, shuningdek, tashqi siyosat sohalarida – mamlakat mudofaa qobiliyatini, 
fuqarolar o‘rtasida va dinlararo tinchlik hamda totuvlikni mustahkamlashga, tashqi siyosat sohasidagi 
faoliyat samaradorligini yanada oshirishga yo‘naltirilgan islohotlar to‘g‘risidagi jamoatchilik fikrini 
o‘rganish va tahlil qilish” [5] kabi ustuvor vazifalar belgilangan bo‘lib bu mamlakatimizda harbiy 
sotsiologiyaning fan-amaliyot-o‘quv kursi sifatida rivojlanishi uchun asos sifatida xizmat qiladi.  

Yuqoridagilardan kelib chiqqan holda, harbiy sotsiologiya fani va harbiy-sotsiologik 
tadqiqotlarni kelajakda izchil rivojlantirish bo‘yicha quyidagi takliflarni ilgari surish mumkin: 

1. “Harbiy sotsiologiya” bo‘yicha davlat tilidagi adabiyotlar bazasini shakllantirish, va harbiy 
sotsiologik tadqiqotlar olib boruvchilar uchun mo‘ljallangan sohaga oid darslik va o‘quv qo‘llanma, 
o‘quv-uslubiy qo‘llanmalarni hamkor tashkilotlar bilan birgalikda yaratish. 

2. Harbiy faoliyat va mudofaa sohaga doir sotsiologik tadqiqot ishlarini amalga oshirish, 
tadqiqot natijalar asosida ilmiy maqola va monografiyalar chop etish.  

3. Harbiy xizmatchilar faoliyatini takomillashtirishga doir sotsiologik tadqiqotlar olib borgan 
holda tegishli taklif va tavsiyalar ishlab chiqish. 

4. Harbiy sohada "yetakchi sotsiolog" sifatida faoliyat ko‘rsatayotgan Qurolli Kuchlar 
xizmatchilarining qayta tayyorlash va malakasini oshirish tizimini yo‘lga qo‘yish. 

5. Qurolli Kuchlar xizmatchilari va ularning oila a’zolariga ko‘rsatilayotgan ijtimoiy 
xizmatning holati, muammo va kamchiliklarni empirik sotsiologik tadqiqotlar orqali o‘rganish 
bo‘yicha ilmiy izlanishlarni amalga oshirish.  

Annotatsiya: Maqolada Kopengagen shahri ekotizimi, ekotizimning qulayliklari, shahar 
ekotizimining boshqaruvidagi amalga oshirilgan ishlar, olib borilgan yaxlit atrof-muhitni 
rejalashtirish siyosatining shahar ekotizimidagi o‘rni yoritilgan. Shuningdek, Kopengagen 
modelining yuzaga kelishi va uning mohiyatiga urg‘u berilgan. “Velosiped strategiyasi”ning shahar 
ekotizimidagi ijtimoiy voqelik sifatidagi o‘rni, xorijiy va mahalliy manbalarda yoritilganligiga ko‘ra 
tahlil qilingan.  

Kalit so‘zlar: shahar ekotizimi, Kopengagen shahri, yashil poytaxt, velosiped strategiyasi, 
yashil hudud, regenerativ model.  

Abstract: The article discusses the ecosystem of the city of Copenhagen, the amenities of the 
ecosystem, the work done in the field of urban ecosystem management, the role of an integrated 
environmental planning policy in the urban ecosystem. The emergence of the Copenhagen model and 
its essence are also emphasized. The role of the "bicycle strategy" as a social reality in the urban 
ecosystem is analyzed in terms of its coverage in foreign and domestic sources. 

Keywords: urban ecosystem, Copenhagen city, green capital, cycling strategy, green zone, 
regenerative model. 

 
Shahar o‘zining o‘ziga xos ekotizimi bilan mamlakat hududida o‘z o‘rniga ega bo‘lib kelgan. 

Shu sababli ko‘plab insonlar shaharga qarab intiladilar, shaharda istiqomat qiluvchilar esa o‘zga 
shaharlarni o‘zlariga kashf etishni, o‘z ko‘zlari bilan ko‘rishni va sayohat qilishni afzal bilishadi. 
Shaharga tashrif buyuruvchilar esa shaharning ko‘zga ko‘ringan elementlariga diqqat-e’tiborlarini 
qaratishadi va aynan o‘zlariga ma’qul joylarda rasmga tushishni, estalikka yoki tadqiqotlari uchun 
dalil sifatida olib qolishni maqbul bilishadi. Ya’ni shahar ekotizimi ularda o‘zgacha taassurotni 
uyg‘otadi. Biroq, shu shaharda istiqomat qiluvchi aholigina shahar ekotizimigdagi muammolar bilan 
yuzlashadi, undagi ijobiy va salbiy jarayonlar bilan kun kechiradi. Biroq, hamma shahar aholisi ham 
shahar ekotizimidan qoniqish hosil qilavermaydi, achinarlisi esa boshqaruvdagi bu holatga ko‘z 
yumishdir. Shahar ekotizimi boshqaruvida intilish bor, biroq natija yetarli emas. Bunga esa, 
shaharning geografik joylashuvi, iqtisodi, siyosiy borshqaruvi, ekologik holati, ba’zan turli iqlim va 
hattoki urush ham sabab bo‘lib kelmoqda. Shu sababli bu kabi muammolarni enga olgan shaharlar 
ekotizimi boshqaruvini, bu boradagi xalqaro yondashuvlarni o‘rganish va ular erishgan tajribaga 
tayanish maqsadga muvofiqdir.   

Shahar ekotizimini boshqarish ko‘plab yondashuvlarni talab etadi. Davrlar taqazosi bilan  
shahar ekotizimini boshqarish nafaqat milliy, shuningdek dunyoviy ahamiyat kasb eta boshladi. 
Sababi shundaki, shahar ekotizimi to‘laqonli ijobiy boshqarilmas ekan u insonning farovonligiga, 
shahar ekotizimining barqarorligiga, boshqa elementlarining saqlanib qolinishiga, ekotizim 
xizmatlarining to‘liq ko‘rsata olishiga imkon bermaydi. Shu sababli dunyo reytingida ko‘plab 

